
«Юридик шахслар ва якка тартибдаги тадбиркорлар учун Банк ҳисобварағи шартнома»
ОММАВИЙ ОФЕРТАСИ 
Мазкур «Юридик шахслар ва якка тартибдаги тадбиркорлар учун Банк ҳисобварағи шартнома» Оммавий офертаси (бундан буён матнда “Оферта” деб юритилади) таъсисчилари Ўзбекистон Республикаси резидентлари бўлган юридик шахслар ва якка тартибдаги тадбиркорлар учун «Ziraat Bank Uzbekistan» Акциядорлик жамияти ва унинг филиалларида (бундан буён матнда “Банк” деб юритилади) Банк ҳисобварағи шартномасини (бундан буён матнда “Шартнома” деб юритилади) тузиш шартларини ўз ичига олади. 
Ушбу Офертада кўрсатилган ҳаракатларнинг бажарилиши Ўзбекистон Республикаси резиденти бўлган юридик шахснинг (якка тартибдаги тадбиркорнинг) (бундан буён матнда “Мижоз” деб юритилади), Офертада баён қилинган тартибда ва шартларда Банк билан Банк ҳисобварағи шартномасини тузишга розилигини тасдиқлаш ҳисобланади.   
Қуйида келтирилган Оферта матни Ўзбекистон Республикаси қонунчилигига мувофиқ Банк ҳисобварағи шартномасини тузиш бўйича Мижозларга йўлланган Банкнинг расмий оммавий таклифи ҳисобланади. Банк ҳисобварағи шартномаси Мижоз ушбу Офертада назарда тутилган ҳаракатларни амалга оширган ва Мижознинг ушбу қўшилиш шартларида ҳеч қандай истисно ёки чекловларсиз Оферта шартларини сўзсиз қабул қилишини англатувчи ҳаракатларни амалга оширган пайтдан бошлаб  Банк ва Мижоз (бундан буён биргаликда “Томонлар” деб юритилади) ўртасида тузилган деб ҳисобланади  ва кучга киради.
1. ШАРТНОМА ПРЕДМЕТИ 
1.1. Ушбу Офертада назарда тутилган ҳаракатларни амалга ошириш орқали ушбу Офертага қўшилиш йўли билан Мижознинг Банк билан тузиладиган Шартноманинг предмети бўлиб, Мижоз учун банк ҳисобварағини (ҳисобварақларини) очиш (бундан буён матнда “Ҳисобварақ” деб юритилади) ҳисобланади. Банк Мижозга очилган Ҳисобвараққа тушаётган пул маблағларини қабул қилиши ва ҳисобга киритиши, шунингдек Ўзбекистон Республикасининг амалдаги қонунчилигига ва ушбу Оферта шартларига мувофиқ Мижознинг Ҳисобварақдан тегишли миқдордаги пул маблағларини ўтказиш ва ҳисобварақ бўйича бошқа операцияларни амалга ошириш ҳақидаги топшириқларини бажаришга мажбур, ва МИЖОЗ эса Банк хизматлари нархини БАНКнинг амалдаги Тарифлари бўйича тўлашга мажбурдир. Банк ҳисобварағини очиш, давлат рўйхатидан ўтказишнинг  автоматлаштирилган тизимига жойлаштирилган банк ҳисобварағи шартнома офертасини акцептлаш йўли билан ва тадбиркорлик субъектларини рўйхатга олиш орқали амалга оширилади. 
1.2. Банк қуйидаги ҳолларда мижознинг ҳисобварағи бўйича операция ўтказишни рад этади: 
1.2.1. ушбу операция жиноят йўли билан олинган даромадларни легаллаштириш (ювиш) ёки терроризмни молиялаштириш ва оммавий қирғин қуролларини тарқатишни молиялаштириш мақсадида амалга оширилаётганига шубҳалар мавжуд бўлса. 
1.2.2. Мижознинг, унинг доимий бошқарув органининг, мижоз номидан ишончномасиз ҳаракат қилиш ҳуқуқига эга бўлган  бошқа орган ёки шахснинг ўз жойлашган жойда йўқлиги факти Банк томонидан аниқланган тақдирда; 
1.2.3. Мижознинг ҳисобварақлари бўйича операцияларни тўхтатиб туриш тўғрисида қарор қабул қилинган тақдирда; 
1.2.4. пул ва ҳисоб-китоб ҳужжатларини имзолаш ваколатига эга бўлган шахсни тасдиқловчи (паспорт ёки унинг ўрнини босувчи ҳужжат) имзо намуналари қўйилган варақчаси, шунингдек тижорат банкларида жиноий фаолиятдан олинган даромадларни легаллаштиришга,  терроризмни молиялаштиришга ва оммавий қирғин қуролини тарқатишни молиялаштиришга қарши курашиш бўйича ички назорат қоидаларига мувофиқ имзолаш ҳуқуқига ваколатли шахсларни идентификациялаш учун зарур бўлган ҳужжатлар бўлмаган тақдирда. 
1.2.5. Ўзбекистон Республикасининг қонунларида ва бошқа ҳуқуқий ҳужжатларида назарда тутилган бошқа ҳолларда.
2. ТОМОНЛАРНИНГ МАЖБУРИЯТЛАРИ
2.1. Банкнинг мажбуриятлари:

2.1.1. Жиноий фаолиятдан олинган даромадларни легаллаштиришга қарши курашиш бўйича молиявий чоралар ишлаб чиқувчи гуруҳнинг (ФАТФ) талабларига мувофиқ ариза берувчиларни масофавадан туриб идентификация қилиш учун зарур шарт-шароитлар мавжуд бўлган ҳолда,  Банк депозиторларининг Миллий базаси орқали, таъсисчилари Ўзбекистон Республикаси резидентлари бўлган  юридик шахсларни ва якка тартибдаги тадбиркорларни давлат рўйхатидан ўтказиш жараёнида масофадан туриб очилган мижознинг банк ҳисобварағи /ҳисобварақларини (бундан буён матнда “Ҳисобварақ” деб юритилади) қабул қилиш, ва МИЖОЗга Ўзбекистон Республикасининг амалдаги қонунчилигига мувофиқ қуйидаги хизматларни тақдим этиш: 
а) МИЖОЗнинг ҳисобварақларига  пул маблағларини келиб тушган куни ёки  кейинги кундан кечиктирмай  киритиш; 
б) МИЖОЗнинг ҳисобварағидан тўлов ҳужжатлари асосида ўтказма (тўлов) топшириқларини бажариш; 
в) нақд пул маблағларини беришни амалга ошириш; 
г) БАНК кассасига топширилган нақд пул маблағларини қабул қилишни амалга ошириш; 
д) БАНКнинг масофавий хизмат кўрсатиш тизимлари орқали ҳисоб-китобларни амалга ошириш; 
е) бошқа хизматлар, ЎзРнинг амалдаги қонунчилигига мувофиқ БАНК ва МИЖОЗ ўртасида тузилган алоҳида Шартномалар асосида МИЖОЗга кўрсатиладиган хизматлар бундан мустасно.
2.1.2. МИЖОЗнинг топшириғи бўйича  имзо намуналари қўйилган варақчада кўрсатилган шахслардан, шунингдек ишончнома асосида иш юритувчи шахслардан ижро этиш учун тақдим этилган пул ҳисоб-китоб ҳужжатларини қабул қилиш. 
2.1.3. МИЖОЗга операцион куни давомида соат 9.00 дан 17.00 гача (дам олиш ва байрам кунларидан ташқари) хизмат кўрсатиш, Ўзбекистон Республикаси Марказий банкининг кўрсатмаларига мувофиқ операцион куни узайтирилган ҳоллар бундан мустасно. МИЖОЗга онлайн платформалар орқали хизмат кўрсатиш БАНК томонидан кечаю кундуз амалга оширилади, ЎзРМБ томонидан белгиланган операцион вақтдан кейин амалга оширилган МИЖОЗнинг онлайн фармойишлари эса кейинги операцион кунда амалга оширилади. 
2.1.4. ЎзРнинг амалдаги қонунчилигига мувофиқ МИЖОЗнинг ҳисобварағида (ҳисобварақларида) сақланаётган пул маблағларининг сақланишини таъминлаш. 
2.1.5. МИЖОЗга БАНК томонидан тасдиқланган нусхаларини бепул (лекин битта шартнома бўйича бир мартадан кўп бўлмаган) ва тегишли ҳужжатларни тайёрлаш харажатларидан ошмайдиган ҳақ эвазига чекланмаган тарзда кўп марта қуйидаги ҳужжатларни тақдим этиш ёки бундай ҳужжатларни тақдим этишнинг имкони мавжуд эмаслигини асослаш:  
· Томонлар тарафидан имзоланган ШАРТНОМА;  
· банк хизматларини кўрсатиш учун МИЖОЗ томонидан имзоланган ариза (агар бундай аризанинг мавжудлиги ШАРТНОМА тузиш учун мажбурий бўлса).

2.1.6. Агар ШАРТНОМА 2.1.5-бандининг иккинчи ва учинчи хат бошиларида кўрсатилган ҳужжатлар МИЖОЗ томонидан электрон имзо билан имзоланган бўлса, БАНК МИЖОЗга кўрсатилган ҳужжатларнинг электрон нусхаларига кириш ҳуқуқини, БАНК ва МИЖОЗ томонидан ШАРТНОМА бўйича ўз мажбуриятларини тўлиқ бажаргунларига қадар кўриш ва юклаб олиш имкониятини беради. 
2.1.7. ШАРТНОМАнинг 2.1.2.-бандида кўрсатилган ҳужжатлар,  МИЖОЗнинг тегишли сўрови БАНКда рўйхатга олинган кундан бошлаб 10 (ўн) иш куни ичида тақдим этилади
2.1.8. Маблағларнинг сақланишини ва уларни МИЖОЗ томонидан эркин тасарруф этилишини кафолатлаш; 
2.1.9. БАНК томонидан МИЖОЗнинг ҳисобварағи (ҳисобварақлари) бўйича операциялар тўхтатиб қўйилса, БАНК операциялар тўхтатилган санадан бошлаб кейинги иш кунидан кечиктирмаган ҳолда МИЖОЗга унинг ҳисобварағига хизмат кўрсатиш тўхтатилганлиги ва унинг сабаблари тўғрисида хабарнома (маълумотнома) юбориши шарт; 
2.1.10. БАНК томонидан кредитлар ва лизинг бўйича  қарздорликларни сўндириш учун МИЖОЗнинг ҳисобварағи(лари)дан маблағлар  МИЖОЗнинг топшириғисиз ҳисобдан чиқарилганда, БАНК ушбу маблағлар ҳисобдан чиқарилган санадан бошлаб кейинги иш кунидан кечиктирмаган ҳолда МИЖОЗга унинг ҳисобварағидан қанча миқдордаги маблағ қандай сабабларга асосан ва кимнинг фойдасига чиқарилганлигини кўрсатган ҳолда  хабарнома (маълумотнома) юбориши шарт, БАНК ва МИЖОЗ ўртасида тузилган кредит шартномаси ёки лизинг шартномаси асосида БАНК фойдасига ҳисобдан чиқарилган ҳолатлар бундан мустасно.
2.2.      Мижоз Шартнома асосида қуйидагиларга мажбур:

2.2.1. Мижозни идентификациялаш ва уни лозим даражада текшириш учун Ўзбекистон Республикасининг амалдаги қонунчилигида назарда тутилган барча зарур ҳужжатларни, шу жумладан шакл бўйича икки нусхада имзолар намуналари қўйилган варақча ва уларнинг номидан пул ҳисоб-китоб ҳужжатларини имзолашга ваколатли шахснинг шахсини тасдиқловчи ҳужжат (паспорт ёки унинг ўрнини босувчи ҳужжат)ларни БАНКка тақдим этиш. Шахсни тасдиқловчи ҳужжатдан нусха олинади ва асл нусхаси қайтарилади. 
2.2.2. ЎзРнинг амалдаги қонунчилигига, ШАРТНОМА шартларига, шунингдек БАНКнинг норматив-ҳуқуқий ҳужжатларига риоя қилиш. 
2.2.3. Тақдим этилган банк хизматлари учун БАНКнинг амалдаги Тарифларига мувофиқ ўз вақтида тўловни амалга ошириш. 
2.2.4. 3 иш куни ичида ташкилий-ҳуқуқий шаклдаги ўзгаришлар, таъсис ҳужжатлари, юридик ва почта манзилидаги ўзгаришлар, пул ҳисоб-китоб ҳужжатларини имзолашга ваколатли шахсларнинг шахсини тасдиқловчи ҳужжатларидаги ўзгаришлар ва бошқа муҳим ўзгаришлар тўғрисидаги  маълумотни  БАНКка тақдим этиш. 
2.2.5. Юридик ва почта манзили, электрон почта манзили, телефон рақами ва бошқа алоқа воситаларидаги ўзгаришлар тўғрисида янги маълумотлар кўрсатилган ёзма ариза юбориш орқали Банкка хабар бериш. Аризани олгандан сўнг, Банк аризада кўрсатилган алоқа воситаларига билдиришномалар, ҳужжатлар ва бошқа маълумотларни юборади. 
2.2.6. БАНКдан нақд пул маблағларини олгандан сўнг, олинган нақд пул маблағларини БАНК кассасидан узоқлашмасдан қайта ҳисоблаш. Ушбу талаб бажарилмаган тақдирда, шунингдек, БАНК биносидан ташқарида ва унинг вакилларисиз нақд пулни қайта ҳисоблашда етишмовчилик аниқланган тақдирда, БАНК нақд пул маблағлари етишмовчилиги учун жавобгар бўлмайди. 
2.2.7. Унинг ҳисобварағига нотўғри киритилган маблағлар тўғрисида БАНКни 1 кун ичида хабардор қилиш. 
2.2.8. Мустақил, мунтазам равишда, ҳафтасига камида бир марта, БАНК фаолиятига оид маълумотлар, шу жумладан унинг Тарифлари ва хизматлари, шунингдек БАНК томонидан БАНК биносида, шунингдек www.ziraatbank.uz сайтида жойлаштирилган ҳар қандай ўзгартиришлар билан танишиб чиқиш. 
2.2.9. ШАРТНОМАда кўрсатилган МИЖОЗнинг алоқа воситаларининг рақамлари ва манзилларига келган БАНКдан олинган хатлар, билдиришномалар ва бошқа маълумотлар билан мустақил, мунтазам равишда танишиб бориш. МИЖОЗнинг алоқа воситаларининг рақамлари ва манзиллари ўзгарган тақдирда, МИЖОЗ бу ҳақда янги маълумотларни кўрсатган ҳолда БАНКни ёзма равишда хабардор қилиши шарт. 
2.2.10. Олувчи, жўнатувчи ва бошқа шахслар (шу жумладан таъсисчилар, ҳақиқий эгалари, мулкдорлар ва бошқалар) тўғрисидаги маълумотларни, жўнатувчи/олувчининг мамлакатлари ва банклари ҳақидаги маълумотларни, шунингдек операцияни амалга ошириш вақтида халқаро операцияни амалга оширишнинг иложи йўқлигига бевосита таъсир этувчи тармоқ санкцияларини ва OFAC, FinCen, BIS, UK (Буюк Британия), EU (ЕИ) ва БМТ (UN) ва бошқалар каби санкцияланган рўйхатда бўлганлиги сабабли пул маблағларини музлатишни ўрганишга қаратилган барча чора-тадбирларни мустақил равишда амалга оширишга мажбурдир.
2.2.11.  Ҳисобварақ ихтиёрий равишда ёпилган тақдирда, ҳисобварақни ёпишдан олдин БАНК олдидаги барча қарздорликларни тўлаш. 
2.2.12. БАНК томонидан белгиланган қоидалар ва тартибда масофавий хизмат кўрсатиш бўйича банк хизматларини олиш. 
2.2.13.  Масофавий хизмат кўрсатиш тизими орқали амалга оширилган операцияларни ва қолдиқларни текшириш (таққослаш); 
2.2.14.  ШАРТНОМА бекор қилинганда/тўхтатилганда электрон калитни қайтариш.
3. ТОМОНЛАРНИНГ ҲУҚУҚЛАРИ
3.1. Банк қуйидагиларга ҳақли:
3.1.1. Ўзбекистон Республикаси қонунчилигида белгиланган асослар, халқаро талаблар, шунингдек ҳар қандай санкциялар мавжуд бўлган тақдирда, олдиндан огоҳлантирмасдан ҳисобварақ бўйича операцияларни рад этиш ёки тўхтатиб қўйиш, ва/ёки пул маблағларини блоклаш ёки ишга солмай тўхтатиб қўйиш. 
3.1.2. Ўзбекистон Республикасининг амалдаги қонунчилигида назарда тутилган тўлов ҳужжатларини расмийлаштириш тартиби бузилган ҳолларда ва Шартнома шартлари бузилган ҳолларда ҳисоб-китоб операцияларини амалга оширишни рад этиш. 
3.1.3. Маблағларнинг сақланишини ва уларни Мижоз томонидан эркин тасарруф этилишини кафолатлаш. 
3.1.4. Ўзбекистон Республикасининг амалдаги қонунчилигига мувофиқ Мижознинг ҳисобварағидан тўловларни ўтказиш, шунингдек Мижознинг ҳисобварағидан пул маблағларини акцептсиз тартибда ҳисобдан чиқариш. Мижознинг асосий ҳисобварағида тақдим этилган талабларни қондириш учун маблағлар бўлмаган ёки етарли бўлмаган тақдирда, пул ҳисоб-китоб ҳужжатлари 2-Картотекага кирим қилинади ва амалдаги қонунчиликка мувофиқ пул маблағлари келиб тушишига қараб тўланади. 
3.1.5. Банк иш кунининг якуни бўйича, ҳисобот баланси тузилганидан сўнг, нотўғри ёзувлар аниқланган ҳолларда, тескари бухгалтерия ёзувлари (сторно)ни киритиш орқали хатони тузатиш учун Мижознинг розилигисиз ҳисобварақлардан тегишли суммани ҳисобдан чиқариш. 
3.1.6. БАНК олдидаги қарздорликни сўндириш учун БАНК МИЖОЗнинг барча мавжуд (сўм ва валюта) ҳисобварақларидан қарздорлик суммасини акцептсиз тартибда ундиришга ҳақли. Чет эл валютасидаги пул маблағлари ҳисобдан чиқарилган тақдирда, БАНК чет эл валютасини  БАНК томонидан конвертация қилиш кунидаги белгиланган  чет эл валютасини сотиб олиш курси бўйича миллий валютага конвертация қилади ва БАНК олдидаги қарздорликни сўндириш учун суммани ўтказади. 
3.1.7. Ўзбекистон Республикасининг амалдаги қонунчилигида, талабларда, санкцияларда ва бошқаларда  назарда тутилган ҳолларда, Банк Мижозларга келиб тушган суммаларни аниқлаштирилгунга қадар транзакция ҳисобварағига ўтказиш ва тасдиқловчи ҳужжатларни сўраб олиш ҳуқуқига эга, агар сўралган ҳужжатлар тақдим этилмаса, БАНК пул маблағларини жўнатувчига қайтариш ва (ёки) пул ўтказмасини амалга оширмаслик ҳуқуқига эга. 
3.1.8. Агар БАНКда ушбу операция амалга оширувчи вакиллик банкидан бундай операцияни амалга оширмаслик тўғрисидаги талабномаси бўлса, халқаро операцияларни амалга оширмаслик. 
3.1.9. Зарур ҳолларда, МИЖОЗнинг аризасида кўрсатилган МИЖОЗнинг алоқа воситаларининг рақамлари ва (ёки) манзилларидан бирига хат ва билдиришномаларни юбориш. МИЖОЗнинг аризасида кўрсатилган МИЖОЗнинг алоқа воситаларининг рақамлари ва (ёки) манзилларидан бирига БАНК томонидан хатлар ва билдиришномалар юборилган пайтдан бошлаб МИЖОЗ хабардор қилинган ҳисобланади. Шу билан бирга, БАНК жўнатувчисининг барча электрон почта манзиллари расмий ҳисобланиб, улар @ziraatbank.uz домен номи билан тугайди. 
3.1.10. Масофавий хизмат кўрсатиш тизимидан фойдаланган ҳолда шубҳали операцияларни амалга оширишда шубҳа мавжуд бўлса, МИЖОЗни жойлашган жойи (почта манзили) ёки ШАРТНОМАда кўрсатилган манзил бўйича ўрганиш, шу жумладан масофавий хизмат кўрсатиш тизимида операцияларни амалга оширувчи ваколатли шахсни ўрганиш. 
3.1.11. Масофавий хизмат кўрсатиш тизимидан фойдаланган ҳолда амалга оширилган шубҳали операциялар аниқланган тақдирда, операцияларнинг қонунийлиги тўғрисида МИЖОЗ ёзма тушунтириш бергунига қадар бундай хизматларни кўрсатишни тўхтатиб туриш ёки рад этиш. 
3.1.12. Масофавий хизмат кўрсатиш тизимидан жиноий фаолиятдан олинган даромадларни легаллаштириш, терроризмни молиялаштириш ва оммавий қирғин қуролларини тарқатишни молиялаштириш мақсадида фойдаланилаётганлигига асосли шубҳалар мавжуд бўлса, тақдим этишни рад этиш, шу жумладан масофавий хизмат кўрсатиш тизимидан узиб қўйиш; 
3.1.13. Мижознинг аризаси асосида Банк қоидаларига мувофиқ кўриб чиқилган индивидуал тарифни белгилаш. Индивидуал тариф муайян муддатга белгиланади; 
3.1.14.  Мижоз, олувчи/жўнатувчи ва бошқа шахслар (шу жумладан таъсисчилар, ҳақиқий эгалари, мулкдорлар ва бошқалар), шунингдек, банк ёки жўнатувчи/олувчининг банки давлати ёки уларнинг операциялари 2.2.10-бандда назарда тутилган халқаро ташкилотнинг санкцияларига дучор бўлган ёки дучор бўлиш хавфи мавжуд бўлган тақдирда, операцияни ўрганиш мақсадида қўшимча маълумот сўраш ва агар сўралган ҳужжатлар тақдим этилмаган тақдирда, операция суммасини чеклаш, операцияни чеклаш (рад этиш) ёки амалга оширилаётган операциялар анкетадаги мижознинг профилига мос келмаган ҳолларда хизмат кўрсатишни рад этиш ва мижоз билан шартномани бир томонлама бекор қилиш.

3.2. Мижоз қуйидагиларга ҳақли:

3.2.1. Ўзбекистон Республикаси қонунчилигида белгиланган тартибда ўз ҳисобварағида сақланаётган пул маблағларини эркин тасарруф этиш; 
3.2.2. Шартномада назарда тутилган банк хизматларини кўрсатиш бўйича Банкка топшириқлар бериш. 
3.2.3. Шартномада назарда тутилган банк хизматларини кўрсатиш билан боғлиқ маълумотларни сўраш ва ҳужжатларни олиш. 
3.2.4. Масофавий хизмат кўрсатиш хизматларини ўчириб қўйиш ҳақидаги ариза билан БАНКка ёзма равишда мурожаат қилиш. 
3.2.5. Товарларни (хизматларни) реализация қилишдан тушган тушумни инкассация хизмати орқали, шунингдек бевосита Банк кассасига (ўз-ўзига хизмат кўрсатиш) қонун ҳужжатларида белгиланган тартибда топшириш.  
3.2.6. БАНК ва МИЖОЗ ўртасида алоҳида тузилган шартномаларда назарда тутилган бошқа ҳаракатларни амалга ошириш ва бошқа ҳуқуқларга эга бўлиш.
4. БАНК СИРИ .
4.1. Банк Ўзбекистон Республикаси қонунчилигига мувофиқ Мижоз тўғрисидаги банк сирини ташкил этувчи маълумотларнинг сақланишини кафолатлайди. 
4.2. Банк сирини ташкил этувчи маълумотлар Мижозга унинг мурожаати асосида, Ўзбекистон Республикасининг амалдаги қонунчилигига мувофиқ тақдим этилиши мумкин. 
4.3. Мижоз тўғрисидаги банк сирини ташкил этувчи маълумотлар Ўзбекистон Республикасининг амалдаги қонунчилигида белгиланган тартибда учинчи шахсларга тақдим этилади.
5. ТОМОНЛАРНИНГ ЖАВОБГАРЛИГИ
5.1. Шартнома мажбуриятларини бажармаган ёки лозим даражада бажармаган Томон бошқа томонга етказилган зарарни қоплайди, шунингдек Ўзбекистон Республикасининг амалдаги қонунчилигида ва Шартномада назарда тутилган тартибда жавобгар бўлади.
5.2. БАНКнинг жавобгарлиги:
5.2.1. БАНК МИЖОЗга ўз вақтида хизмат кўрсатиш учун жавобгар бўлади. 
5.2.2. БАНК МИЖОЗ ҳақидаги банк сирини ташкил этувчи маълумотларнинг ноқонуний ошкор этилиши учун жавобгарликни оборади. 
5.2.3. Банк томонидан иш ҳақи ва қонунда назарда тутилган бошқа эҳтиёжлар учун, унинг ҳисобварағида (ҳисобварақларида) маблағ мавжуд бўлганида, Мижозга ўз вақтида нақд пул бермаганлик учун, банк устав капиталининг энг кам миқдорининг 0,005 фоизи миқдорида жарима тўлайди.  
5.2.4. Қонунчиликда ўрнатилган МИЖОЗ ҳисобварағига пул маблағларини ҳисобга киритиш ва ҳисобдан чиқариш тартибини бузганлик учун, электрон тўловларни амалга оширишнинг ва хато амалга оширилган электрон тўловларни қайтаришнинг ўрнатилган муддатларини бузишни истисно этган ҳолда, БАНК ҳар бир ҳолат учун банк устав капиталининг энг кам миқдорининг 0,01 фоизи миқдорида жарима тўлайди.

5.2.5. БАНК томонидан электрон тўловларни амалга оширишнинг қонун ҳужжатларида белгиланган муддатлари бузилган тақдирда, БАНК МИЖОЗга кечиктирилган ҳар бир кун учун кечиктирилган электрон тўлов суммасининг 0,1 фоизи миқдорида, лекин кечиктирилган электрон тўлов суммасининг 10 фоизидан кўп бўлмаган миқдорда пеня тўлаши шарт. 
5.2.6. БАНКнинг айби билан электрон тўлов нотўғри амалга оширилган тақдирда, БАНК маблағни хатолик аниқланган кундан кейинги иш кунидан кечиктирмасдан олувчининг ҳисобварағига ўтказиши шарт. Акс ҳолда, мижоз БАНКдан маблағларни қайтаришни, шунингдек кечиктирилган ҳар бир кун учун нотўғри амалга оширилган электрон тўлов суммасининг 0,1 фоизи миқдорида, лекин нотўғри амалга оширилган электрон тўлов сумманинг 10 фоизидан кўп бўлмаган миқдорда пеня тўлашни қонунда белгиланган тартибда талаб қилиш ҳуқуқига эга.

5.2.7. ШАРТНОМАнинг 5.2.3-5.2.5-бандларида назарда тутилган жарима санкцияларини БАНКка қўллаш, суд қарори асосида амалга оширилади. Бундай ҳолда, бундай низолар бўйича даъво МИЖОЗ томонидан судга берилади.
5.3. Мижознинг жавобгарлиги:

5.3.1.  Мижоз ҳисобварақ бўйича амалга оширилган операцияларнинг қонунийлиги, шунингдек, операциялар амалга оширилган барча асл ҳужжатларнинг, шу жумладан масофавий хизмат кўрсатиш тизими орқали амалга оширилган операциялар бўйича барча асл ҳужжатларнинг сақланиши учун жавобгарликни олиб боради. 
5.3.2. Мижоз Банкка тақдим этилган ҳужжатларнинг қонунийлиги, уларнинг ҳақиқийлиги ва уларда кўрсатилган маълумотлар ва имзоларнинг тўғрилиги, шунингдек шартномалар ва уларда кўрсатилган, пул маблағларини ҳисобдан чиқариш ёки ўтказиш амалга ошириладиган реквизитларнинг тўғрилиги учун жавобгардир.
6. МАСОФАВИЙ ХИЗМАТ КЎРСАТИШ  ОРҚАЛИ ХИЗМАТЛАРНИ ТАҚДИМ ЭТИШ ТАРТИБИ
6.1. Масофавий хизмат кўрсатиш МИЖОЗни «Internet-bank» тизимига, SMS-ахборот ва БАНКда мавжуд бўлган бошқа тизимларга улаш орқали тақдим этилади. 
6.2. БАНКда мавжуд бўлган масофавий хизмат кўрсатиш тизимига Мижознинг уланиши БАНК томонидан белгиланган шакл бўйича МИЖОЗнинг аризасига биноан БАНК томонидан амалга оширилади. 
6.3. МИЖОЗни «Internet-bank» тизимига уланиши вақтида МИЖОЗга электрон ҳужжатда электрон рақамли имзони яратиш учун мўлжалланган электрон рақамли имзонинг (бундан буён матнда “ЭРИ” деб юритилади) ёпиқ калити берилади. 
6.4. ЭРИнинг амал қилиш муддати ЭРИ рўйхатдан ўтган кундан бошлаб 1 (бир) йилни ташкил қилади, ушбу муддат тугагандан сўнг ЭРИ МИЖОЗ томонидан ариза бериш орқали янгиланади. 
6.5. ЭРИ МИЖОЗга (имзолар намуналари қўйилган варақчада кўрсатилган шахсларга ёки ишончнома асосида ишлайдиган бошқа шахсга) топширилади ва ваколатли шахслар томонидан имзоланган қабул қилиш-топшириш далолатномаси асосида БАНКка қайтарилади. 
6.6. ЭРИ МИЖОЗга топширилган пайтдан бошлаб, МИЖОЗ ЭРИдан фойдаланиш учун тўлиқ жавобгарликни олиб боради, шу жумладан ваколатли шахслар томонидан ЭРИнинг ишлаши ва  фойдаланишнинг қонунийлигини назорат қилади. 
6.7. ЭРИ калити йўқолган ёки идентификация маълумотлари учинчи шахсларга маълум бўлганига шубҳа вужудга келган тақдирда, МИЖОЗ бир банк куни ичида масофавий хизмат кўрсатиш хизматларини тўхтатиб туриш талаби билан дарҳол БАНКка ёзма равишда мурожаат қилиши шарт. 
6.8. МИЖОЗ SMS-ахборот хизматига уланганда, БАНК МИЖОЗнинг ҳисобварағи бўйича  амалга оширилган тўловлар, шунингдек МИЖОЗнинг ҳисобварағига тушумлар тўғрисидаги ахборотларни юборади. 
6.9. МИЖОЗ SMS-ахборот хизмати уланган телефон рақамлари ўзгарганлиги тўғрисида БАНКни зудлик билан хабардор қилиши шарт.

7. БАНКНИ БЕЛГИЛАНГАН ЖАВОБГАРЛИКДАН ОЗОД ҚИЛИШ
7.1. БАНК қуйидаги ҳолларда жавобгарликдан озод қилинади:

а) форс-мажор ҳолатларида, шунингдек банклараро электрон тўлов тизимидаги узилишларда, электр энергиясининг ўчирилишида;
б) МИЖОЗ томонидан амалдаги қонунчиликда белгиланган талабларга мос келмайдиган тўлов ҳужжатлари тақдим қилинганда; 
в) БАНК ёки МИЖОЗ ҳисобварақлари бўйича операцияларни қонунчиликда назарда тутилган тартибда тўхтатиб турилганда, шунингдек Ўзбекистон Республикасининг амалдаги қонунчилигида ва ШАРТНОМАда назарда тутилган асослар бўйича пул маблағлари блокланганда ва ишга солмай тўхтатиб қўйилганда; 
г) агар МИЖОЗнинг пул маблағлари вакиллик-банк томонидан блокланиши мумкин бўлганда ёки блокланганда, БАНК пул маблағларини блокдан чиқариш билан боғлиқ низолар ва муаммоларни кўриб чиқмайди ва ҳал қилишда иштирок этмайди, ҳамда шартнома мажбуриятлари, МИЖОЗнинг ёки томонларнинг зарарлари ва бой берилган фойдаларидан келиб чиқадиган низолар учун жавобгар бўлмайди. Бундан ташқари, БАНК МИЖОЗга юборилган ва/ёки блокланган пул маблағлари суммасини қопламайди.
7.2. Агар МИЖОЗ БАНКни хабардор қилмасдан юридик манзилини (алоқа воситаларининг рақами ва манзилини) ёки телефон рақамларини ўзгартирган бўлса ва шу сабабли маълумот учинчи шахсларга тушиб қолса, бу ҳолда БАНК маълумотларнинг учинчи шахсларга тушиб қолганлиги учун жавобгар бўлмайди. 
7.3. БАНКка боғлиқ бўлмаган ҳолатлар туфайли ёки МИЖОЗ белгиланган техник нормаларга риоя қилмаслиги натижасида юзага келадиган ахборот узатишдаги узилишлар учун, шунингдек унинг айбисиз учинчи шахслар томонидан тизимдан ва МИЖОЗнинг электрон имзосидан рухсатсиз фойдаланиш натижасида амалга оширилган тўловлар учун БАНК жавобгар бўлмайди.   
7.4. ЭРИ МИЖОЗга 6.1.4-бандда назарда тутилган тартибда топширилгандан кейин, МИЖОЗнинг ЭРИдан учинчи шахслар ёки ваколатли бўлмаган шахслар томонидан фойдаланилганлиги учун БАНК жавобгар бўлмайди.
8. ФОРС-МАЖОР ҲОЛАТЛАРИ 
8.1. Томонлар сув тошқинлари, ёнғинлар, зилзилалар ва бошқа табиий ҳодисалар, урушлар, эпидемиялар, эпизоотиялар, шунингдек олдини олиш мумкин бўлмаган уларга тенглаштирилган бошқа ҳолатлар ёки амалдаги қонунчилик ҳужжатларининг кучи  йўқолганлиги ёки уларга ўзгартиришлар киритилганлиги туфайли Шартнома бўйича мажбуриятларни тўлиқ ёки қисман бажармаган тақдирда жавобгарликдан озод қилинадилар.
9. ШАРТНОМАНИНГ АМАЛ ҚИЛИШ МУДДАТИ
9.1. Банк ҳисобварағи шартномаси ушбу Офертанинг 1.2-бандига мувофиқ МИЖОЗ Офертага қўшилган пайтдан бошлаб кучга киради ва чекланмаган муддатга амал қилади. 
9.2. Шартнома Мижоз томонидан белгиланган тартибда, унинг аризасига биноан, олдиндан 10 банк кун олдин огоҳлантириш билан,  2-сонли Картотека (мавжуд бўлган ҳолларда) ва Банк олдидаги барча мавжуд қарздорликлар сўндирилганидан кейин бекор қилиниши мумкин.
9.3.  Шартнома бекор қилингандан сўнг, ҳисобварақдаги қолган маблағлар Мижознинг ёзма аризасига биноан, унинг топшириқномаларига мувофиқ, Ўзбекистон Республикасининг амалдаги қонунчилигига мувофиқ унда кўрсатилган ҳисобвараққа ўтказилади. Шартномани бекор қилиш Банк томонидан Мижознинг ҳисобварағ(лар)ини ёпиш учун асос ҳисобланади. Шартнома бекор қилинганда ва Мижоз бошқа ҳисобвараққа пул маблағларини ўтказиш тўғрисида ёзма топшириқ бермаган тақдирда, Банк Мижознинг ҳисобварағидаги қолган пул маблағларини махсус ҳисобвараққа ўтказади. 
9.4. Банк фаолиятига оид амалдаги қонунчиликда ўзгаришлар вужудга келган тақдирда, зарур ҳолларда, томонлар Шартномага тегишли ўзгартиришлар киритишлари, яъни янги Шартнома ёки Шартномага қўшимча келишув тузишлари лозим. 
9.5. МИЖОЗнинг асосий ҳисобварағи МИЖОЗга тегишли бошқа ҳисобварақлар ёпилгандан кейин ёпилади.
10. ШАРТНОМАНИНГ БОШҚА ШАРТЛАРИ
10.1. Шартноманинг амал қилиш муддати давомида БАНК Тарифлари ўзгариши мумкин. Тарифлар ўзгарган тақдирда Банк янги Тарифлар кучга киритилиш санасидан 10 (ўн) календар кундан кечиктирмай  Мижозни хабардор қилади. Билдиришнома ушбу Шартномада кўрсатилган Мижоз билан алоқа воситаларига билдиришнома юбориш орқали амалга оширилади. Агар усуллари ушбу Шартномада белгиланган билдиришнома юборилган кундан бошлаб 10 (ўн) календар кун ичида Мижоз жавоб хати юбормаса, ўзгартирилган Тарифлар Мижоз томонидан қабул қилинган деб ҳисобланади ва ўзгартирилган Тарифлар киритилган пайтдан бошлаб, ушбу Тарифлар Мижозга қўлланилади. Агар Мижоз ўзгартирилган Тарифларга рози бўлмаса, Мижоз Банкка ёзма хабарнома юборади ва ушбу Шартномани 9.3-бандида белгиланган тартибда мазкур Шартномани бекор қилишга ҳақли. 
10.2. Янги хизматлар ва янги тарифлар, шунингдек бошқа ахборотлар  киритилиши ҳақида эълон қилиш БАНК биносида эълон жойлаштириш орқали амалга оширилади (эълонлар тахтаси, БАНКнинг операцион заллари ва МИЖОЗнинг эркин кириши ва фойдаланиши назарда тутилган БАНКнинг бошқа хоналари) ва/ёки оммавий ахборот воситаларида (www.ziraatbank.uz сайтида, мобил иловаларда ва БАНКнинг расмий ижтимоий саҳифаларида ва ҳоказо). Ахборот эълон қилинган пайтдан бошлаб Мижоз хабардор қилинган ҳисобланади. 
10.3. БАНК МИЖОЗнинг талаб қилиб олингунча депозит ҳисобварағи(лари)даги пул маблағлари қолдиғи бўйича фоизлар ҳисобламайди ёки тўламайди. 
10.4. ШАРТНОМА шартлари ва уларни ижро этиш бўйича келишмовчиликлар юзага келган тақдирда, низоларни ҳал қилиш музокаралар йўли билан амалга оширилади. Келишувга эришилмаган тақдирда, низолар ЎзРнинг амалдаги қонунчилигига мувофиқ Банк жойлашган жойдаги судда кўриб чиқилади. 
10.5. ШАРТНОМА билан тартибга солинмаган масалалар, Ўзбекистон Республикасининг амалдаги қонунчилиги талабларига мувофиқ тартибга солинади.  
10.6. ШАРТНОМА бир хил юридик кучга эга бўлган икки нусхада тузилди.
11.БАНКНИНГ РЕКВИЗИТЛАРИ 

